
Í samband við at tað nú 
eru 25 ár síðan, at Nacny 
Vestubú gav út yrkinga­
savnið: Rit og yrkingar 
hevur hon valt at geva 
út enn eitt yrkingasavn 
á sínum 96 ára føðing­
ardegi. Heitið á nýggja 
yrkingasavninum er 
Heimligar yrkingar. Um 
yrkingasavnið sigur 
Nancy, at hetta eru yrk­
ingar, sum hon hevur 
savnað saman seinastu 
árini, og at høvið nú 
beyðst at geva tær út.

Kápumyndina hev­
ur Nancy sjálv málað. 
Tekningarnar í bókini 
stuðla upp undir 
yrkingarnar, og tær 
hevur ommudótt­
irin, Vígdis Petersen 
Høgagarð, teknað.

Y r k i n g a r n a r 
í savninum eru 
um fosturlandið, 
náttúruna og lívið 
sum heild. Bein­
rakna yrking­
in, Eg vil njóta 
summarið, lýsir t. 
d. tvídrattin hjá 

yrkjaranum, ið noyðist 
at skriva, hóast føroyska 
summarið er beint nú og 
hvørvur brátt. Yrkingar­
nar lýsa bæði tey døpru 
viðurskiftini, men boða 
eisini frá vón og gleði.

Bókin er givin út á egn­
um forlagi, og er 48 blað­
síður.

96 ára gomul 
gevur út 
yrkingasavn

Nordic Cancer Union 
hevði fund á Norður­
atlantsbryggjuni í Keyp­
mannahavn tann 10. Des­
ember 2012. Hetta er fjórði 
NCU fundur, ið er hildin 
síðani Føroyar fekk for­
mansskapin í NCU.

Til hendan fundin 
hevði NCU bjóðað stjóru­
num í altjóða Krabba­
meinsfelagsskapinum 
UICC: Cary Adams, og 
stjóranum í europeiska 
Krabbameinsfelagsskapi­
num ECL: Wendy Yared. 

Hetta fyri at umrøða 
møguleikar fyri einum 
tættari framtíðar sam­
starvi. Vit arbeiða øll fyri 
sama endamálið, og um 
vit sameina orkuna á øki­
num er betri møguleiki 
fyri at náa á mál saman. 
Fundurin gekk væl, og 
høvdu allir partar okkurt 
við sær í skjáttuni at 
hugsa um eftir fundin. 
Nordic Cancer Union 
fegnast um vælviljan 
frá bæði UICC og ECL til 
framtíðar samstarv.

Altjóða sam­
starv millum 
Krabba­
meinsfeløg 

Tað hevur leingi verið kent, 
at sparingar kunnu gerast 
við at leggja um til fýring við 
lívrunnum brennievni held­
ur enn olju. Landsverk held­
ur tað vera skilagott at royna 
nakað alternativt til olju og 
samstundis flyta seg inn á 
ein meiri umhvørvisvinar­
ligan veg, har hetta letur seg 
gera.

Í 2009 vórðu kanningar 
gjørdar av orkunýtsluni í al­
mennum bygningum í Før­
oyum, og niðurstøðan var, 
at stórir møguleikar eru fyri 
orkusparingum í sambandi 
við upphiting av bygningum.

Í samstarvi við fyri­
tøkuna S/pf Grøn Orka í 
Funningsfirði er eitt um­
hvørvisvinarligt hitaverk 
júst sett upp við Maskinmið­
støðina í Kollafirði. Avtalan 
er soleiðis háttað, at tað er 
fyritøkan, sum eigur og rekur 
hitaverkið og haðani selur 
hita til Landsverk. Hetta fyri 
ein kostnað, sum er munandi 
lægri, enn útreiðslurnar eru 
til at framleiðslu av hita og 
heitum vatni við einum olju­
fýrdum anleggi. 

Umframt sparingingar í 
krónum og oyrum, er nýggja 
hitaverkið við biobrenning 
umhvørvisvinarligt, tí tað er 
CO2-neutralt.

Tilfarið til biobrenning­
ina er avlop frá timburfram­
leiðslu á serliga sagverkum, 
sum verður kroyst saman 

í sonevndar træperlur, ið 
verða nýttar sum brennievni. 
Sostatt er ikki neyðugt at 
fella trø til hesa framleiðslu.

Fríggjadagin 14. desember 
klokkan 13.30 verður mót­
tøka á Maskinmiðstøðini í 
Kollafirði, har landsstýris­
maðurin í umhvørvismáli­

num, Kári P. Højgaard, verð­
ur hjástaddur, tá nýggja 
biobrenniverkið, sum er tað 
fyrsta av sínum slagi, ið fer 
at veita hita til ein almennan 
bygning her á landi, verður 
tikið í nýtslu.

Umhvørvisvinarlig 
upphiting av al­
mennum bygningi
ORKUVEITING Í morgin verður eitt nýtt umhvørvisvinarligt hitaverk 
tikið í nýtslu við Maskinstøðina hjá Landsverki í Kollafirði. Hitaverkið, 
sum avloysir oljufýrda anleggið, nýtir sonevndar træperlur sum 
brennievni. Umframt at vera CO2-neutralt, kemur hetta at merkja 
eina munandi sparing í hitaútreiðslunum á Maskinmiðstøðini

Tilfarið til biobrenningina er avlop frá timburframleiðslu á serliga sagverkum
Mynd: Kristfríð Tyril 

Føroyska samfelagið er við at 
vakna við kaldan dreym. Exit 
Føroyar, fráflytingarhagtøl 
og fallandi burðaravlop 
merkir kjakið í dag. Kanska 
er tað orsøkin til, at met 
nógvar fyritøkur og stovnar 
vilja hitta útisetar og lesandi 
føroyingar á Jobmatch 2012.

Í fjør var áhugin at vitja 
á Jobmatch stórur. Nógv 
fólk høvdu leitað sær oman í 
hugnaligu hølini hjá Østrøm 
fyri at fregnast um, hvat tað 
føroyska vinnulívið og tað 
almenna høvdu at bjóða. 

Tey vitjandi komu úr øllum 
heraðshornum fyri at kunna 
seg um júst teirra møgu­
leikar hjá teim ymisku fyri­
tøkunum og stovnunum, 
sum høvdu gjørt seg til at 
møta teim ungu. Umframt úr 
Føroyum vóru ung búsitandi 
í Danmark, Norra, Bretlandi, 
Fraklandi, Belgia, Póllandi, 
USA og sjálvt úr Kina og 
vitjaðu á Jobmatch.

Royndirnar vísa, at mest 
kemur burturúr, um eitt so­
kallað JobPrát verður bílagt, 
sum er ein óbindandi styttri 

samrøða á 10-15 minuttir. Her 
fær ein høvi til at kunna seg 
um tær fyritøkur og stovnar, 
ein er áhugaður at koma í 
samband við, umframt at 
greiða frá um seg  sjálvan. Til 
ber at bíleggja eitt JobPrát á 
www.jobmatch.fo   

– Higartil hava fimm og 
tjúgu fyritøkur og stovnar 
teknað seg til at hitta okkara 
føroyska vitunartilfeingi á 
Jobmatch. Til ber at lesa um 
hesar á www.jobmatch.fo 
Tilmeldingarfreistin er enn 
ikki av, so møguliga fara enn 

fleiri at melda seg, sigur Job­
match í tíðindaskrivi.

Starvsstevnnan byrjar 
fríggjadagin 28. desember kl. 
13 og er opin til kl. 20. Tað er 
ókeypis at vitja á Jobmatch, 
sum verður fyriskipað av 
Tórshavnar kommunu, 
Vinnuhúsinum, Altjóða 
Skrivstovuni og MFS.

Byrja tína yrkisleið 
á Jobmatch2012


